
1. Innleiing 
 
Planen skal vere ein tematisk kommunedelplan for idrett og fysisk aktivitet. Han er ein del av 
kommuneplanen og skal reviderast samtidig med denne. Planen består av ein statusdel, ein 
behovsvurderingsdel, målsetjing, handlingsplan (prioriteringar). Planen er retningsgjevande, 
men ikkje juridisk bindande. 
 
 

1.1. Om planen 
 

Kommunedelplanen er fyrst og fremst eit krav for å kunne søke om spelemidlar frå Kulturde-
partementet. Kommunedelplanen skal vere eit nyttig verktøy for å styre utbygginga av anlegg 
og område for idrett og friluftsliv. I ein samla plan vil ein få eit godt oversyn over behova på 
anleggssektoren, og ein vil få eit godt grunnlag til å gjere naudsynte prioriteringar. 
 
Det er viktig at kommunedelplanen sitt hovudmål er i samsvar med dei overordna måla i 
kommunen si planlegging innafor kultursektoren. Heimel for utarbeiding av kommunedelpla-
nen er nedfelt i plan- og bygningsloven § 20-1. I § 20-2 og § 20-5 legg lova rammer for kor-
leis planarbeidet skal organiserast. Planen peikar på behov for areal, forslag til lokalisering og 
gjennomføring av investeringstiltak. 
 
Sikring av eksisterande og framtidige areal til idretts- og friluftsformål skal skje gjennom are-
aldelen til kommuneplanen og reguleringsplanar og/eller busetjingsplanar. Arealdelen i kom-
muneplanen er juridisk bindande for arealbruken i kommunen. Arealbehov for idretts- og fri-
luftsformål som vert dokumentert gjennom planarbeidet må innarbeidast i kommuneplanen 
sin arealdel, i aktuelle reguleringsplanar og busetjingsplanar. 
 
 
1.2 Bakgrunn 
 
Noverande plan for utbygging av idrettsanlegg vart vedtatt av kommunestyret i sak nr. 80/04. 
Planen den gongen skulle “ eit styringsverktøy i samband med bygging og rehabilitering av 
idretts-, friluftslivs- og nærmiljøanlegg. Planen omfattar offentlege anlegg, og anlegg eigd og 
drive av lag og organisasjonar, ikkje kommersielle eller privateigde anlegg.” 
 
Den noverande planen avløyste ein plan som hadde som mål ”å vera eit reiskap for å kunne ha 
ei planmessig utbygging av idrettsanlegg i Hemsedal.” Planen var ein del av kommuneplanen 
for Hemsedal kommune, og tiltaka som det var lagt opp til måtte sjåast i samanheng med and-
re oppgåver på kultursektoren og elles i kommunen. Arealdelen av planen vart ikkje utarbeidd 
i 1993. Planen frå 1993 vart i første omgang laga for å i-møtekome dei nye krava til søknad 
om tippemidlar. 
 
Den nye planen skal halde fram med å vere eit styringsverktøy i samband med bygging og 
rehabilitering av idretts-, friluftslivs- og nærmiljøanlegg. Planen omfattar offentlege anlegg, 
og anlegg eigd og drive av lag og organisasjonar, ikkje kommersielle eller privateigde anlegg. 
Tiltaksdelen inneheld ei analyse som gjeld kommuneplanperioden ti-tolv år framover og ein 
handlingsplan for dei neste fire åra. Handlingsplanen er prioritert, kva for anlegg skal få 
kommunal støtte, og kva for anlegg skal prioriterast i samband med søknader om spelemidlar.  

1.3 Planarbeid 
 
Kommuneplanen sin arealdel vart sist vedteken i K-sak 16/07 den 27. mars 2007. Arbeidet 
med ei omfattande revidering av tekstdelen er allereie i gang. Kommunen tek omsyn til ski-
løyper og turstigar i alt planarbeidet sitt.  
 
I førekant av oppstarten med revidering av kommunedelplanen for idrett og fysisk aktivitet, 
vart det gjennomført ei undersøking blant elevane på ungdomstrinnet. Føremålet med under-
søkinga var å få ei kartlegging av ungdomen sine ynskje og behov for aktivitetar. Resultatet 
av denne undersøkinga har vorte teke med i planarbeidet.  
Barnerepresentanten i plan og byggesaker er representert i arbeidsgruppa, saman med deltaka-
rar frå idrettslag og skulesektoren. 
 
Følgjande framdriftsplan var sett opp i samband med oppstart av arbeidet med revidering av 
kommunedelplanen for idrett og fysisk aktivitet.   
 

 
Avgjerdstidspunkt Milepæl Kva skal vera 

gjort/gjerast 
Ansvar Vedtak 

30. august 2007  Sak om oppstart 
av planarbeid 

Kulturkonsulent Komm.styret 

 6. septem-
ber 

Kopi av sak 
sendt til dei 
involverte 

Møtesekretær  

 ? Kunngjering i 
Hallingdølen, 
Kommuneposten 
og på nettet om 
oppstart av 
planarbeid. 

  

 27.mars Møteinnkalling 
til arbeids-
gruppa 

Kulturkonsulent  

 8.april Oppstartsmøte 
med ”arbeids-
gruppa” 

Kulturkonsulent  

 9.april Brev til partar Kulturkonsulenten  
 20.mai Endeleg frist for 

å kome med 
innspel til pla-
nen.  

Alle som vil høy-
rast i planproses-
sen. 

 

 10. juni Administrasjo-
nen ferdig med 
planen 

Kulturkonsulent  

10.juli  Vedtak om å 
legge planen ut 
på høyring.   

 Formannskapet  

 11.juli  Planen sendt ut 
på høyring. 

Kulturkonsulent 
og møtesekretær 

 

 1.september Høyringsfrist Høyringspartar  
 Medio sep- Frist for å levere Kulturkonsulent  

tember saka til kommu-
nestyret 

Ultimo september  Endeleg vedtak 
i kommunehuset 

 Kommunestyret 

 
 
1.4 Evaluering av tidlegare plan 
 
Noverande plan vart godkjent i K-sak 80/04 den 2.september 2004.  Planperioden var sett til 
2004-2016 for dei uprioriterte tiltaka. Sjølve planen inkludert prioritert handlingsprogram-
galdt for åra 2004- 2007.  Det har vore ein del aktivitet ut frå den gamle planen, sjølv om alt 
har ikkje vorte gjennomført.  I løpet av desse 15 åra har o-gruppa vore aktive og laga dei plan-
lade karta. Langrennsgruppa har fullført arbeidet med 5 km lysløype. Arbeidet med tidtakar- 
og varmebu vart ferdig like før utgangen av planperioden. Dei andre tiltaka innan langrenn er 
ikkje utførte, men desse er prioriterte i ny plan.  
 
Kunstgrasbanen ved sentralidrettsanlegget er eitt anna stort tiltak som har vorte gjennomført i 
løpet av planperioden. Dette tiltaket segla opp som 1. prioritet og i løpet av ein effektiv pro-
sess basert på stort engasjement og stor dugnadsinnsats vart heile prosjektet fullført  i løpet av 
hausten 2006 og sommaren 2007. Løpebanen rund fotballbanen er av same stand som tidlega-
re. Dette vil bli sett opp som eige tiltak på handlingsprogrammet. Lagerbygget ved sentralid-
rettslaget er ikkje oppført, men er med i planen framleis.  
 
Symjebasseng er eit etterlengta tiltak, men det er uvisst kva tid det kan bli realisert. Kommu-
neøkonomien er meir pressa enn nokon gong, men tiltaket er heilt klart med på den prioriterte 
lista.  
 
På Trøim har den planlagde sandvolleyballbanen vorte gjort ferdig. Ho gjev eit flott aktivitets-
tilbod for elevane ved barne- og ungdomsskulen. Banen vert også flittig brukt på ettermiddag- 
og kveldstid .Volleyballgruppa er aktiv og har fleire lag som konkurrerer, herreleget har endå-
til kvalifisert seg til NM dei siste åra. 
 
Anlegg for skyteaktivitar har i løpet av planperioden fått ei oppgradering. Elektroniske skyte-
skiver har vorte montert på innandørsbanen. Anlegget som skyttarbanen på Thorsetsida fekk 
spillemidlar til i 2003 vart fullført. Problematikken kring plasseringa er framleis aktuell, men 
det er for tida ikkje noko konkret arbeid med nye lokalitetar på gang . Når det gjeld verstasjo-
nen i Grøndalen som Oslo paragliderklubb ynskjer å bygge, så står han framleis på den uprio-
riterte lista. 
 
1.5 Definisjonar 
 
Anlegga er klassifiserte etter følgande fire kategoriar: 
 
Nærmiljøanlegg – ikkje organisert aktivitet 
 
Eit enkelt anlegg for fysisk aktivitet som ligg i eller i direkte tilknyting til eit bustadområde, 
og som er ein integrert del av dette. Anlegget er berekna for bruk av dei som bur i nærmiljøet 
og skal ta vare på behov for trim- og friluftsaktivitetar for alle aldersgrupper, inkluder barn 
sitt behov for leik. Nærmiljøanlegg er vanlegvis ikkje berekna  på konkurransar etter konkur-
ranseidretten sine reglar. Eksempel på nærmiljøanlegg er nær-o-kart, ballslette og turstigar.    

Kommuneanlegg 
Anlegg som dekkjer behovet for konkurransar etter gjeldande reglar på lags- og kretsplan, evt. 
for nasjonale konkurransar. Særidrettar med stor utbreiing i kommunen bør ha minst eitt slikt 
anlegg. Eksempel på kommuneanlegg er symjehall, idrettshall og langrennsstadion med løy-
penett for konkurransar. 
 
Fylkesanlegg og nasjonalanlegg 
Dersom slike anlegg skal inn i planen må det skje i samråd med idrettskretsen og fylkeskul-
turadministrasjonen. Det er ikkje aktuelt å ta med slike anlegg i denne planen.  Det finst ingen 
slike i Hemsedal i dag. 
 
 
 

2. Status 
 
Stortingsmelding nr. 41 Om  idretten fastslår at det er eit offentleg ansvar å planleggje, byggje 
og drive idrettsanlegg. Idrettsorganisasjonane sitt ansvar er å aktivisere befolkninga, og å be-
tale den delen av driftskostnadene som dei kan klare utan at primæroppgåva lir unødig. Dette 
gir kommunen eit ansvar for å oppfylle sin del. Det er utarbeidd oversyn over det som er av 
idrettsanlegg i kommunen. Dette er ein del av Idrettsanleggsregisteret utarbeidd etter pålegg 
av kulturdepartementet og lagt ut på NIT. Registeret skal oppdaterast årleg, men dette er ikkje 
gjort. 
 
 
2.1 Folketalsutvikling 
 
Hemsedal kommune har i fleire år hatt i underkant av 2000 innbyggarar.  I dag er det om lag 
1970 personar busett i kommunen.  Folketalet dei seinare åra viser ein svakt aukande tendens.  
Hemsedal er ein vekstkommune også når det gjeld turisme.  I periodar av året bur det meir 
enn 20 000 personar i kommunen.  Som ein konsekvens av Hemsedal sin status som reiselivs-
destinasjon nyttar dei aller fleste av dei besøkande seg av dei tilboda som kommunen har av 
anlegg og område for idrett og friluftsliv. 
 
 
2.2 Medlemsutvikling 

 
I kommunen er det mykje organisert bruk av idrettsanlegga. Hemsedal idrettslag er framleis-
den største brukargruppa, men skulane nyttar også idrettsanlegga på dagtid. Det meste av bru-
ken her er knytt til nærmiljøområdet rundt skulane og Trøimshallen/ gymnastikksalane. Det er 
også omfattande bruk av idrettsanlegga i vintersesongen der ungdom med mellombels opp-
hald i bygda sjølve står for aktiviteten. All bruk av gymnastikksal/hall har vore gratis for alle 
brukargrupper. Det er ikkje gjort forsøk på å talfeste bruken av dei ymse anlegga. Ein kan 
også nemne at det mellom Hallingdalskommunane er eit utbreidd samarbeid innan langrenn, 
alpint og fotball. 

Idrettslag Medlemstal U 17-18-20 år Kvinner Menn 

Hemsedal idrettslag 850 170 230 450 
Hemsedal skyttarlag 96 15 (17 år)   
Hemsedal golfklubb 186 12  55 131 
 
Tabellen viser medlemsfordelinga i 2007. 
 
 

Idrettsgrein Totalt U 17 år Kvinner Menn 
Fotball 125 125 0 0 
Volleyball 50 30 10 10 
Langrenn 120 65 10 45 
Alpint 100 90 3 7 
Trim 70 15 35 20 
Orientering 100 50 25 25 
Allidrett 4 - 12 år 60 60   
 
Tabellen viser aktive etter idrettsgrein i 2007. 
 
 
2.3 Idrettsanlegg 
 
2.3.1 Aktivitetar med god anleggsdekking 
 
2.3.1.1 Alpint 
I skiheisanlegga har idretten kanskje dei beste tilhøva i landet når det gjeld løyper. Men den 
organiserte idretten er avhengig av gode tilbod og tilhøve frå heisselskapet si side når det 
gjeld trening. Det er lite kommunen kan gjere for å betre tilhøva for idretten, anna enn å opp-
fordre heisselskapa til å fortsette det gode samarbeidet med idrettslaget. Eit godt alpinmiljø 
gir gode utøvarar som vil representere Hemsedal når dei til dømes kjem på landslaget og del-
tek i verdscupen. 
 
2.3.1.2 Orientering 
Gjennom eit aktivt arbeid i fleire år har orienteringsgruppa bygd opp eit godt tilbod av o-kart i 
ulike målestokkar. Nokre kart er laga som ordinære idrettsanlegg, medan andre er nærmiljø-
anlegg og dekkjer eit mindre område i nærmiljøet. På grunnlag av o-karta og nykonstruksjo-
nar gav idrettslaget ut Hemsedal Tur- og turistkart i 1991, 2. utg. i 1995, Hemsedal Nord i 
1996 og skikart Hemsedal i 1998. 
 
2.3.1.3 Volleyball 
Trøimshallen stod ferdig til bruk sommaren 1996. Med den har volleyballidretten fått svært 
gode tilhøve, og ved fleire høve har gjestande lag vore i bygda på samlingar og til konkurran-
sar. Trøimshallen dekkjer samstundes Hemsedal barne- og ungdomsskule sitt behov for gym-
nastikksal, saman med inneidrettar som vert drive i regi av idrettslaget og andre. Hallen med 
sine mål på 24 x 18 m dekkjer alle aktivitetar som vert drive i dag, unnateke fotball. 
 
2.3.1.4 Trim 
Med Trøimshallen og nye gymnastikksalar på skulane på Tuv og Ulsåk har innandørs trim fått 
god plass. Utandørs trimaktivitetar har gode tilhøve, m a Folk-i-form-løypene som vart opp-
retta i 1992 i regi av Turvegprosjektet. 

2.3.1.5 Skyting 
Hemsedal har ein skyttarbane (100/300 m) på Torsetsida og ein innandørs bane (15 m) i un-
derhøgda i garderobebygget ved idrettsanlegget. I tillegg nyttar dei eit område ved Husemyre-
ne (ved grensa til Gol) som skytefelt. Dei har snakka om å flytte skyttarbanen frå Torsetsida 
for å avgrense støyplagene for naboane, men dette avheng av om ein kan få ei samarbeidsav-
tale med Gol. 
 
2.3.1.6 Fotball 
I 1982 vart fotballbanen flytta dit den i dag ligg, på vestsida av Trøim. Banen er ein del av eit 
idrettsanlegg med friidrettsanlegg, grusbane, kunstgrasbane og garderobebygg. I løpet av 
planperioden har fotballforholda i Hemsedal fått ei formidabel oppgradering. Sjuerbanen ved 
innkøyringa til anlegget har vorte etablert, og heilt på slutten av perioden  fekk kommunen 
oppfylt draumen om kunstgrasbane.  
 
Fotballinteressa er stor i bygda, og ei fotballøkke høyrer heime i tilknyting til alle bustadom-
råde. I samband med bygging av nærmiljøanlegg på Tuv og på Svøo er det laga til balløkker. 
Når ein legg ut areal til bustadfelt er det viktig at det vert avsett og bygd område for leik  og 
idrett. 
Utviklinga av sentralidrettsanlegget pluss områda rundt Ungdomsklubben/Ungdomslaget bør 
sjåast i samanheng. 
 
2.3.1.7 Golf/ Tennisbaner 
Golf har blitt ein populær aktivitet som også har appell til ungdom. Dei seinare åra har vi fått 
to golfbaner i kommunen (ein i Grøndalen og ein saman med Gol ved Eikredammen). Kom-
munen har ikkje engasjert seg i bygging og drift av anlegga. I samband med golfanlegget i 
Grøndalen er det også bygd tennisbanar og ein sandvolleyballbane.  Golfbanen ved Eikre-
dammen vil snart bli utbygd til 18 holsbane, medan den i Grøndalen får snart 12 hol og plan-
legg 18 hol. 
 
2.3.1.8 Styrketrening 
Trening av styrke er ein viktig del av treningsopplegget for aktive idrettsutøvarar. I samband 
med bygging av Trøimshallen vart det bygd eit styrketreningsrom i underhøgda. Rommet er 
godt utstyrt og mange nyttar tilbodet. Styrketreningsrommet blir mykje brukt, og ein merkar 
at dette er eit treningstilbod som i stor grad appellerer til ein del av sesongarbeidarane i kom-
munen. Hemsedal idrettslag har drifta av styrketreningsrommet.  
 
2.3.1.9 Rullebrettbane 
Rullebrett dukkar stadig opp som ein populær aktivitet. Ein rullebrettrampe som vart bygd for 
nokre år sidan vart diverre ikkje teken vare på. Ei ny og betre rullebrettrampe og inline-bane; 
ei asfaltert bane, har vorte bygd ved Hugnadheim der ungdomslaget driv sine aktivitetar og 
der den kommunale ungdomsklubben held til. 
 
2.3.1.10 Langrenn 
Det er Gravsetområdet som vert mest nytta som langrenns- og turområde. Her er det fleire 
løyper med lengder frå 1 km til 33 km som alle vert køyrt opp med løypemaskin. Parkerings-
plassen er utvida og det har vorte pålagt parkeringsavgift. Inntekta frå parkeringa vert brukt til 
å utvikle og betre parkeringstilhøve. Det går skibuss til og frå området, men ofte er det lenge å 
vere i området frå kl 10 til 15.30 for dei som nyttar bussen.   
Tilhøva for langrenn er gode, men likevel er det mogleg å utvikle området på Gravset enda 
meir. 

Fleire av tiltaka som stod på ynskjelista har vorte gjennomført i løpet av planperioden Like-
eins har lysløypa vorte utvida til også å omfatte 5 km- traseen. Stall til løypemaskina og toa-
lett i samband med varmestugu er tiltak som vil bli vidareført i neste plan. Fullføring av lys i 
750 m- og 1 km.løypa i samband med lys til skileikområdet og små hoppbakkar. Betre pla-
nering av 750 m- og1 km.løypa og legging av duk og bark. Desse tiltaka gjer at løypene kan 
nyttast til tidelgløyper på lite snø. Ei utviding vil og kunne omfatte stadion for skiskyting til 
trening og konkurransar. Ein reguleringsplan som syner nødvendig p-areal og plassering av 
aktuelle bygg må bli ein del av arealplanlegginga til kommuneplanen.  
 
Lysløypa på Trøim var ferdig i 1972. Løypa vart laga etter den tids behov for å trene langrenn 
- bratte motbakkar og lange utforbakkar. Lysløypa dekkjer ikkje langrennsidretten sine behov 
for treningsarena, men vert meir og meir nytta av turistar som bur i sentrum og i Holdebak-
kområdet. Samtidig er området svært attraktivt som nærmiljøområde for Trøim. Løypa er 
imidlertid lite egna som begynnarløype, og ingen er tilfreds med traseen slik han ligg i dag.  
 
Skiløypa Ulsåk-Trøim-Tuv er og mykje brukt og bør bli planlagt bygd ut med lys. Utbyg-
ginga av lys på strekningen Tuv – skiheisen bør skje i samband med at det vert lagt kloakk-
leidning på denne strekninga. For strekninga skiheisen- Trøim er det naturleg å sjå dette sa-
man med reguleringsplanen for Totteskogen og skiheisområdet. 
 
 I løpet av perioden har fleire løyper i høgfjellet vorte preparert med trakkemaskin. Dette har 
vore med på å betre det totale langrennstilbodet for både dei fastbuande og dei tilreisande. Det 
nyaste tilskotet er” online” oppdatering av skiløypenen. 
 
 
2.3.2 Aktivitetar med dårleg anleggsdekking 
 
2.3.2.1 Symjing 
Når hemsedøler skal lære å symje må dei dra til Gol, med mindre dei nyttar fine sommarda-
gar. Bygging av symjehall har vore gjenstand for diskusjon i fleire utval og politiske styre. 
Det føreligg både planar og teikningar for hall, utan at det er kome noko nærare avklaring. 
Etterspurnaden etter symjehall er stor blant bygdefolk, men til no har ikkje kommunen sett 
seg i stand til korkje å byggje eller drive ein hall. Det er sett ned ei gruppe som for tida arbei-
der med spørsmålet om symjehall. Denne gruppa har sett på ulike løysingar for å kunne reali-
sere draumen om symjehall og behandlingsbasseng. 
 
2.3.2.2 Hopp/skileik 
Hoppsporten har vore meir populær i bygda enn kva som er tilfelle i dag - då vi ikkje lenger 
har nokon hoppbakke. Det er ønskeleg i samband med planlegginga av skileikområde at ein 
også planlegg mindre hoppbakkar. Ein eller fleire hoppbakkar høyrer med i eit skileikanlegg. 
Alle bør har moglegheit til skileik i nærområdet, og dette er noko ein må ta omsyn til ved 
planlegging av bustadområde. 
Langrennsgruppa ønskjer å lage eit skileikområde på Gravset, like ved stadion. Dei planlegg 
ei oppgradering av dei kortaste løypenen ved skistadion, for å knytte desse til eit skileikområ-
de. 
 
2.3.2.3 Klatrevegg 
Heilt sidan slutten av 60-talet har Hemsedal vore eit sentrum for fjellklatring i Sør-Norge. 
Fleire tiår før den tid vart dei første rutene i dalen gått opp. Naturen her har trekt til seg fjell-
klatrarar, men seinare også isklatrarar etter at denne sporten vart introdusert i Norge på 70-
talet. Etterkvart som interessa for klatring i konkurransesamanheng har auka har også fleire 

klatrarar trekt til innandørs klatreveggar. Slike planar har også vore lansert i Hemsedal utan at 
det er skjedd noko meir. 
 
2.3.2.4 Luftsportanlegg 
Dei bratte dalsidene i Hemsedal innbyr til flotte opplevingar for hangglidarar og paraglidarar. 
Sidan slutten av 80-talet har Hemsedal blitt ein populær stad for mellom anna Oslo Paragli-
derklubb. Kvar helg sommar og vinter kan ein sjå fargesprakande fallskjermar over Ul-
såk/Trøim eller i Grøndalen.  
 
2.3.2.5 Skøytebaner 
Når tilhøva ligg til rette for det vert skuleplassar, balløkka på Svøo og ved nokre høve idretts-
banen sprøyta med vatn for å få til skøyteis i vinterhalvåret. Mindre skøytebanar er eit fint 
tilskot til nærmiljøanlegga.  
 
2.3.1.6 Riding 
Det er fleire som eig sin eigen hest i Hemsedal, og desse rir stort sett på stigar og grusvegar. 
Dette medfører stor slitasje og det har ved nokre høve vore drøfta om ein skal ha særskilde 
ridevegar. 
I tillegg til dei private hestane er det tre aktørar som gir tilbod om rideturar i Hemsedal. 
 
 
2.4 Friluftsliv 
 
Norsk friluftslivtradisjon har ei meir enn 100-årig lang historie og er ein del av mange si 
sjølvkjensle av å vere norsk. Men utan heimel i lovverket hadde vi neppe hatt høve til å drive 
eit så rikt og allsidig friluftsliv her til lands. Grunnlaget for friluftslivet er folk sin rett til fri 
ferdsel i utmark, om vinteren også på innmark (friluftsloven av 28. juni 1958). I omgrepet fri  
ligg ei plikt til varsam framferd, ein må vise omsyn til naturen og andre som ferdast ute. Kva 
slags ferdsel vert regulert av ei rekkje lover, t d naturvernlova, lov om motorisert ferdsel, bu-
felova osb. 
 
Friluftslivet i Hemsedal har svært gode naturgitte føresetnader - både sommar og vinter.   
Anlegga er i første rekkje knytt til kart, og oppmerka turvegar og skiløyper. Nokre av anlegga 
er i nærmiljøet, medan andre må ein nytte transport for å kome til. Parkeringsplassar ved nok-
re av utfartsstadene må reknast med ettersom p-plassen er anlagt med tanke på fysisk aktivitet, 
likeeins badeplassar, utspringspunkt for paraglider, klatreområde osb. Sykkelstamvegen på 
vestsida av dalen, førebels til Trøim var eit nytt tilskot på anleggssida f o m 1997. 
 
Det som gjer at Hemsedal kjem i ei særskild stilling i høve til mange andre kommunar er at 
mange aktivitetar har eit tilbod også gjennom dei kommersielle verksemdene, og i tilbod frå 
Turistkontoret og private firma som Norske Opplevelser . Det er ikkje ønskeleg at ein i kom-
munal regi skal byggje anlegg som konkurrerer med desse, tvert i mot er det naturleg med eit 
samarbeid. Kommunen si oppgåve må vere å sikre eit best mogleg tilbod til innbyggjarane då 
er det mindre viktig kven som står for tilbodet. 
 
Kommunen deler ansvaret for arbeidet med turveg- og skiløypenettet med turistnæringa. Ein 
tredje, like viktig part, er grunneigarane som vederlagsfritt stiller grunn til disposisjon. Arbei-
det med løypenettet vert organisert av Nemnda for utmarksbruk.  
Kommunen er godt dekka når det gjeld turkart. Orienteringsgruppa i idrettslaget har i tillegg 
til ei rekkje o-kart, også laga to turkart og eit skikart i målestokk 1:30 000. 

2.4.1 Brukarar av område og anlegg for friluftsliv 
 
Anlegg og område for friluftsliv rettar seg like mykje til fastbuande som til gjester i bygda. 
Folk som kjem på besøk er i første rekkje ute etter opplevingar i friluft, anten det er tilrette-
lagde aktivitetar i skisenteret eller i langrennsløypene, eller det er ved eit stille fiskevatn langt 
frå folk. Dei fleste av oss ønskjer å kunne velje, - og som eit attraktivt feriemål eller ein stad 
ein ønskjer å bli buande - naturen er den fremste attraksjonen vi har i Hemsedal. 
 
Det er vanskeleg å seie noko eksakt om brukartalet når det gjeld friluftsliv. Områda som er 
tilgjengelege blir svært godt besøkt, det syner t d overfylte p-plassar i Gravset-området om 
vinteren og yrande badeliv i Grytevatnet, sentrum og Rjukandefossen om sommaren.  
 
Tilbodet når det gjeld tilrettelagt friluftsliv er organisert både gjennom idrettslaget, o-gruppa 
sitt tilbod om tur- og skiorientering, og frå turistkontoret si side med Topp-20 og tilrettelagte 
turtilbod med eller utan vegleiar. I tillegg kjem skulen som har eit omfattande program i fri-
luftsliv.  
 
 
2.5 Brukarundesøking 
 
I 1996 vart det gjennomført ei brukarundersøking i Hallingdal. Mellom anna vart folk spurde 
om korleis dei brukte og vurderte dei kommunale tenestene. På ein skala frå 1 til 6 der 1 var 
svært misnøgd og 6 svært nøgd, skulle folk svare om dei hadde nytta tenesta dei siste 12 mnd 
og om dei var nøgd/misnøgd. 
 
Friluftsliv i kommunen  
Heile 98% av dei som svara (360) var nøgd eller svært nøgd med friluftslivstilhøva i Hemse-
dal. Snittkarakteren på skalaen frå 1 til 6 var 5,8, mot 5,6 i Hallingdal og 5,18 som er lands-
gjennomsnittet. 
 
Oppvekstmiljøet for barn og unge 
Oppvekstmiljøet har samanheng både med organisert aktivitet, nærmiljøanlegg og leikeplas-
sar. Av 366 spurde svara 44% 5 på skalaen og 34% svara 6 når det gjeld tilhøva for barn. Her 
var snittkarakteren 5,1 i Hemsedal mot 4,46 på landsbasis. For ungdom var resultatet noko 
svakare med ein snittkarakter på 4,4. Dette viser at ein skal vere merksam når det gjeld denne 
gruppa. 
 
Idrettsanlegg-/symjehalltilbodet (Trøimshallen var ikkje ferdig) 
29% (av 165) svara at dei var misnøgd/svært misnøgd (1 og 2 på skalaen) med tilbodet, mens 
5% var nøgd/svært nøgd. 52% (av 348 spurde) hadde ikkje nytta tilbodet. Tala er truleg noko 
annleis etter at Trøimshallen vart ferdig juli -96.  
 
Merka stigar i kommunen 
Berre 5% (av 249) svara 3 eller lågare på skalaen. 30% (av 357) hadde ikkje nytta tilbodet. 
Undersøkinga viser at hemsedølene går mykje på tur – og dei likar det. 
 
Oppkøyrde skiløyper i kommunen 
6% (av 291) svara 4 eller lågare på skalaen, mens berre 18% av dei spurde ikkje hadde nytta 
tilbodet. Hemsedølane går tydelegvis enno meir på tur om vinteren enn om sommaren. 

3. Målsetjingar 
 
 
3.1 Relevante målsetjingar i kommuneplanen for Hemsedal 2006- 2018. 
 
 I Kommuneplanen for Hemsedal er det formulert langsiktige målsetjingar som også blir fø-
rande for denne planen: 
- Det skal vere klare grenser mellom utbygde område og landbruks- ,natur- og friluftsområde. 
- Fritidsaktivitetar skal tilpassast etter barn og unge sine behov og føresetnader. 
- Areala skal vere store nok, og eigne seg for leik og opphald, gjere det mogeleg å leike på 
ulike måtar til ulike årstider, kunne brukast av ulike aldersgrupper og stimulere til samhand-
ling mellom barn, unge og vaksne. 
 
 
 3.2 Offentlege mål 
 
Dei statlege målsetjingane er å bidra til utbygging og rehabilitering av infrastruktur, slik at 
flest mogleg kan drive idrett og fysisk aktivitet.  Prioritert målgruppe er barn og ungdom i 
alderen 6-19 år. 
Fylkesplanen for Buskerud seier at ei ønskja utvikling skal vera bærekraftig, helsefremmande 
og spesielt ta utgangspunkt i dei utfordringane barn og unge møter.  Ei helsefremmande utvik-
ling betyr ei utvikling der folk sin motivasjon og moglegheit for å ta vare på eigen helse vert 
styrka.  
 
 
 3.3 Kommunale mål 
 
I ein liten kommune som Hemsedal er det vanskeleg å forutsjå alt som kan skje over ein så 
lang periode som denne planen går over.  Personlege ressursar og engasjement er ofte avgje-
rande for å få gjennomført tiltaka.  Kommunen har hatt liten ressurs til dei tilsette på kultursi-
da og har difor ikkje kunna fylgje opp desse sakene så godt dei seinare åra.   
 
Plan for idrett og fysisk aktivitet er med på å leggje til rette barn og unge sitt oppvekstmiljø.  
Dei kommunale måla i ein slik plan er ein konsekvens av dei føringar og mål som er lagt til 
grunn i andre kommunale planar, slik som arealplanen og dei strategiar den er bygd på. I til-
legg til at areala skal vere store nok og eigne seg for leik og opphald, er det også viktig at are-
ala og anlegga som skal brukast av barn og unge skal vere sikra mot ureining, støy, trafikkfare 
og anna helsefare. Det er også viktig å ver merksam på den idrettspolitiske strategien som 
idrettsorganisasjonane og styresmaktene legg opp til, og ta omsyn til dei i planlegginga. 
 
Den viktigaste idrettspolitiske oppgåva framover vil vere å stimulere idrettsinteressa hjå barn 
og ungdom. Ei for strek satsing på på idrettsanlegg som er dyre å bygge og drive, vil kunne 
gje mindre handlefridom til å stø dei mange tiltaka som gir stor aktivitetsgevinst blant dei 
yngste. Det er difor viktig å sjå kostnaden ved anlegga i forhold til den forventa aktiviteten dei 
vil skape.  
 
I ein kommune som Hemsedal, med rikt høve til å drive idrett og aktivitet i friluft, bør ein 
også stille spørsmål om det er ynskjeleg med ei strek prioritering av aktivitetar i kostnadskre-
vande innandørsanlegg framfor aktivitetar i langt mindre kostnadskrevande anlegg utandørs  

Hemsedal er ein kommune med særs god moglegheit for å drive eit allsidig og variert frilufts-
liv både sommar og vinter. Fjella er grunnlaget for verdiane i Hemsedal. Verdigrunnlag og 
forvaltning må sjåast i samanheng. Det overordna må vere å bruke, men ikkje forbruke natu-
ren. Kommunen støttar gjennom tilskot til nemnda for utmarksbruk og Hemsedal turisttra-
fikklag, tiltak som gjer friluftsliv meir tilgjengeleg for fleire og større grupper av både fastbu-
ande og tilreisande.  
Det er eit godt utbygd løypenett i tillegg til skiheisane, og mange spennande fjellturar for flei-
re årstider. Det er også nærturområde i tilknyting til tettstadane. På Ulsåk er det tilrettelagt 
turstigar med utgangspunkt i  i Hemsedal bygdatun. Likeeins er omådet søraust for Svøo også 
peika ut som eit område brukt i tursamanheng. Torsetåsen er også eit viktig område for fri-
luftsliv, der potensialet kan nyttast betre. 
 
I nær tilknyting til Trøim finn ein ”Folk-i-form”-løypene med  Kongevegen som ei forlenging 
av dette turløypenettet. Dei seinare åra har prosjektet ”Topp 20 i Hemsedal” gjort mange fjell-
toppar lettare tilgjengeleg for fleire brukargrupper. Ein skal ikkje sjå bort i frå at ei slik satsing 
på merking av turvegar har ført til auke i motivasjonen for å drive fysisk aktivitet hjå ein del 
av innbyggjarane. 
 
Måla er ikkje sett opp i prioritert rekkefølgje. 
 
 
 3.4 Handlingsmål 
 
3.4.1 Handlingsmål I 
Leggje til rette område for skiturar, trening og konkurransar for langrennssporten, 
Gravset-området og området mellom Trøim og Tuv er aktuelle område. På Gravset er det 
ønskeleg å ha langrennsarena med gode parkeringstilhøve, varmestugu, toalett, lys o a. Utvik-
ling av løypenettet er også viktig for langrennssporten. Området mellom Trøim og Tuv er 
nærmiljøområdet for ein stor del av bygda sin befolkning og er mykje nytta av turistar i til-
legg. Det er på Gravset ein ønskjer at hovudstadion for langrennsaktivitetar skal vera i Hem-
sedal. 
 
3.4.2 Handlingsmål II 
Byggje og ruste opp eksisterande nærmiljøanlegg 
I kommunen er det mange leikeplassar, balløkker, skuleplassar og andre møtestader i nærlei-
ken av der folk er. Mykje av den uorganiserte leiken skjer på desse stadene og dei er svært 
viktige for trivsel og sosial aktivitet. Ei opprusting av desse stadene vert prioritert. Vidare må 
det planleggjast nærmiljøområde samstundes med opparbeiding av nye bustadfelt.  
 
3.4.3 Handlingsmål III 
Ruste opp og auke bruken av eksisterande anlegg og område 
Ved å auke breidda i tilbodet ved sentralidrettsanlegget, utvide opningstida og bruken av 
Trøimshallen og gymsalane i kommunen, får ein betre og meir fleksibel bruk av anlegga. 
Enkle ombyggingar og rehabilitering er betre enn kostbare nyanlegg.  
 
3.4.4 Handlingsmål IV 
Vidareutvikle nærområde og andre eigna område for friluftslivet 
Det er viktig at folk som bur i Hemsedal har høve til å kome ut i naturen i nærmiljøet sitt. Eit 
mål med turvegprosjektet var at folk lett skulle ha tilgang til naturmark utan konflikt med ut-
byggingar og landbruksdrift. Folk i form-løypene er eksempel på slik tilrettelegging. Det er 
viktig at desse vert følgd opp etter som nye område vert bygd ut, dette gjeld både område til 

bustader, næringsområde og hyttefelt. Vidare at same omsyn blir tatt når det gjeld skiløyper 
og skileikområde. 
 
Prosjektet Sykkelstamvegen i Hallingdal har skilta vegar som eignar seg for sykling. I  
Hemsedal er det skilta veg på vestsida av Heimsila fram til Trøim. Frå Trøim har det vorte 
lagt til rette for, og skilta sykkelveg til Fagerset. Denne kan vi vidareføre over til Ål og til 
Lærdal. Saman med vegane over mot Lykkja og Valdres skal det lite til før Hemsedal har eit 
svært godt tilbod for syklistar. 
 
Heimsila er ei svært populær fiskeelv og det er mange fine plassar for turgåarar langs elva. 
Det er viktig at ein legg til rette for ferdsel langs elva der dette er mogleg. I samband med 
turvegprosjektet og seinare med SMIL-midlar, er det restaurert fleire hengjebruer for å lette 
ferdsla. Det er mykje meir som kan gjerast. Særleg er det viktig at opprinneleg elvebredd med 
vegetasjonsbeltet vert tatt omsyn til ved dyrking, byggjeprosjekt og andre inngrep. 
 
 
 

4. Verkemiddel 
 
 
4.1 Godkjenning av anlegg 
 
Teknisk godkjenning av dei fleste idrettsanlegga vart frå 1987 delegert til kommunane. I 
Hemsedal er det byggesaksansvarleg på teknisk etat saman med kulturetaten som godkjenner 
anlegg. Den kommunale godkjenninga av planer for det einskilde idrettsanlegg omfattar føl-
gjande idrettsfaglege og idrettspolitiske forhold: 
 
·  Anlegget må vere planlagt i samsvar med idretten sine krav og spesifikasjonar. 
·  Behovet for anlegget må kunne dokumenterast i denne planen og handlingsprogrammet 

for 2008-20012. 
·  Dei estetiske og miljømessige sidene ved planane må vere ivaretatt. 
 
Byggesaksansvarleg og kulturetaten kan gje naudsynt rettleiing. 
 
 
4.2 Finansiering av utbyggingskostnader 
 
Kommunen investerer i eigne anlegg og kan gje støtte til frivillige lag ved bygging av priori-
terte anlegg. Denne planen prioriterer anlegg der ein skal kunne søkje om statleg og kommu-
nal støtte. Ekstern finansiering vil vere avhengig av formålet med anlegget. Eigeninnsats i 
form av dugnad og sponsoravtalar er også viktige finansieringskjelder. 
 
Økonomiplanen som kvart år vert rullert og vedtatt av kommunestyret fastset rammer for til-
skot til private anlegg og kommunale investeringar til nyanlegg, rehabilitering og nærmiljøan-
legg. Rammene er retningsgjevande og kan endrast i samband med handsaminga av års-
budsjetta og seinare rulleringar av økonomiplanen. 
 
4.2.1 Statleg finansiering 
Spelemiddel  vert årleg løyvd av Kulturdepartementet. Kulturetaten har informasjon om dei til 
ei kvar tid gjeldande reglementa. 

Søknadsmengda på statlege middel overskrir langt den årlege tildelinga, og difor tek det ofte 
lang tid frå søknaden vert sendt til spelemiddel vert tildelt. Utbyggjar må difor rekne med å 
forskottere statleg støtte, med den ekstra kostnaden det inneber. 
 
4.2.2 Økonomisk ramme for spelemiddel 
Nærmiljøanlegg:   Inntil 50 % av totalkostnadene, maks kr 200 000. 
Ordinære anlegg og rehabilitering:  Inntil 1/3 av kostnaden, maks grense kr. 700 000. Fast-
sett særskild maks tilskuddsbeløp for enkelte anleggstypar. 
 
 
4.2.3 Friluftsmiddel og andre tilskotsordningar 
Miljøverndepartementet har tilskotsordningar til naturforvaltingstiltak. I tillegg kjem anna 
statleg og fylkeskommunal finansiering av spesielle tiltak. Kulturetaten vil prøve å ha oversikt 
over moglege søknadsadresser. 
Kommunen kan få SMIL-midlar (spesielle miljøtiltak i landbruket) som ein kan søke om til-
skot frå.  Det er mest aktuelt med tilskot til stigar og turvegar frå SMIL.  
 
 
4.3 Kommunale virkemidlar 
 
Hemsedal kommune har eit sterkt ønskje om å bidra økonomisk til aktivitetar og anlegg som 
er prioriterte i planen.  Grunna pressa kommuneøkonomi er det ikkje sett opp dei store sum-
mane med tilskot frå kommunen på den prioriterte lista. Likevel vil kommunen bidra så godt 
som han kan. Kommunen løyver eit større beløp til Nemnda for Utmarksbruk som køyrer opp 
skiløyper og heldt i stand ein del av stigane.  I 2008 er dette beløpet sett til 224 000 kr. I til-
legg har kommunen driftsutgifter til ulike bygg og anlegg over driftsbudsjettet til verksemda 
eigedom. Dette gjeld mellom anna Trøimshallen og garderobebygget. Brøyting av parke-
ringsplassar vert teken over driftsbudsjettet til verksemda teknisk drift 
 
Planen legg ikkje opp til andre ordningar enn dei som allereie finst.  Kommunen sitt engasje-
ment vil variere frå år til år. Storleiken på tilskota vil variere ut frå den økonomiske situasjo-
nen og ut frå dei prosjekta som det vert søkt om. Tidlegare dekka ofte kommunen og spele-
midlane 1/3 kvar i tilskot.  Den siste tredjedelen var det søkjer sjølv som stilte med.  I dag er 
økonomien slik at det ikkje er sjølvsagt kor mye kommunen kan gå inn med.  Dette vert vur-
dert i kvart einskild tilfelle. 
 
Det same gjeld for nærmiljøanlegg, der ein kan få spelemidlar til 50% av kostnadane.  Den 
prioriterte oversikta viser kva kommunen er villige til å gi i tilskot, men det må vurderast i 
kvar sak om kommunen har midlar til dette.  Kommunen kan difor ikkje gje nokon lovnad på 
desse midlane, før det er gjort eit vedtak i kvar einskild sak. 
 
 
4.4 Drift og vedlikehald 
 
Nyanlegg gir auka driftsansvar. Før ein vedtek ei investering er det viktig at det har vore ein 
gjennomgang av driftskonsekvensane. Driftsutgifter er utgifter til driftspersonale, oppvar-
ming, lys, vedlikehald, trygding, kommunale avgifter osb. Driftsinntekter vil vere tilskot frå 
ulike organisasjonar, utleige,  sponsor/reklameinntekter, dugnadsinnsats mm. Det er viktig å 
avklare kven som er ansvarleg for drifta. Kva er kommunen sitt ansvar og kva skal brukarane 
gjere? 



Tematisk kommunedelplan for idrett og fysisk aktivitet i Hemsedal kommune 

Vedteken i kommunestyresak 85/08, 18.09.2008  Kulturetaten Hemsedal kommune 16  

5. Handlingsprogram 2008-2012 
 
I handlingsprogrammet er prosjekta delt inn i følgjande grupper: 
 
·  Utbygging av idrettsanlegg og friluftstiltak- ordinære anlegg 
·  Nærmiljøanlegg 
·  Rehabilitering av eksisterande anlegg 
 
Innanfor kvar anleggsgruppe er prosjekta oppført i prioritert rekkefølgje. Dei anleggsprosjekta 
som er prioritert i perioden 2008-2012 utgjer ei investering på knappe 28 mill kroner. Dette er 
planlagt finansiert på følgjande måte: 
 
·  Kommunale investeringar 
·  Tilskot frå spelemidlane, evt tilskot frå friluftsmidlar 
·  Eigenkapital frå laga og dugnadsinnsats 
·  Tilskot/gåver/rabattar frå andre 
 
All investering er føreslått under føresetnad om tildeling av statlege midlar og privat finansi-
ering i følgje forslag stilt av lag/foreining. I den vidare prioriteringa er kommunen sine ho-
vudmål og handlingsmål følgt. Denne planen erstattar ikkje handsaming etter plan- og byg-
ningsloven for det einskilde prosjekt. 
 
Til slutt er det tatt med ei ikkje-prioritert liste over innmelde anleggsbehov som ligg 4-12 år 
fram i tida, eller lenger. 
 
Eventuell endring i dei økonomiske føresetnadene og status for prosjekta vert tatt opp i sam-
band med økonomiplanen (den fireårige handlingsprogrammet) og det årlege budsjettarbeidet. 
Løyvde midlar som vert frigitt ved endringar i framdrifta for det einskilde prosjekt kan om-
disponerast til å gjennomføre andre prosjekt. 


